
 

 

Oбраќање на вршителот на должност на амбасадор Том Навратил на  

завршната свеченост за “Вежбата за национален кризен команден центар во врска со оружје 

за масовно уништување”, во организација на Агенцијата за намалување безбедносни закани 

под Меѓународната програма за нераспространување при Министерството за одбрана на САД 

и Центар за управување со кризи на Република Македонија 

 

Сабота, 26 септември во 15:00 часот 

 

 

 

Директор Д-р. Лазаревски, потполковник Хејли, дами и господа, со големо задоволство сум тука во 

Центарот за управување со кризи на Република Македонија за денешната завршна свеченост за 

“Вежбата за национален кризен команден центар во врска со оружје за масовно уништување”.  

 

Оваа вежба е еден од бројните примери на стратешкото партнерство помеѓу Соединетите Држави и 

Република Македонија. Таа ја прикажува трајната поддршка за народот на Македонија од страна на 

американскиот народ и го покажува блиското партнерство помеѓу нашите две земји.    

 

Од 2001 година, Министерството за одбрана на САД, преку Агенцијата за намалување безбедносни 

закани спроведе дваесет локални и регионални курсеви со учесници од македонската влада. Целта 

на оваа програма е да се унапреди способноста на Македонија во одвраќањето, откривањето, 

истрагите и одговорот на оружјето за масовно уништување (ОМУ). Програмата вклучува донации 

на опрема како дел од обуките. Од првата обука во 2001 година, дониравме опрема вредна над 

900,000.00 долари на македонските институции-учеснички. 

 

Секако, наша најголема и најбитна инвестиција се луѓето од Македонија, кои учествуваат на вакви 

курсеви за обука. Вие имате клучна улога во сопирањето на движењето на нелегалното оружје. 

Токму затоа, неодамна потпишавме Меморандум за разбирање со македонската влада, за да бидеме 

сигурни дека соодветните луѓе посетуваат обука и дека овие обучени поединци се задржани на 

работните места, каде што нивната работа ќе биде придобивка за земјата.   

 

Оваа заедничка американска и македонска вежба ги подобрува нашите меѓусебни активности во 

справувањето со заканата од оружје за масовно уништување. Исто така, се надевам дека ќе ја 

зголеми соработката и координацијата помеѓу институциите во одговорот на заканите од ова 

оружје.  Крајната цел на нашите комбинирани заложби е Македонија и светот да бидат побезбедни. 

Благодарам што ни се придружувате во оваа кауза. 

 

Сакам да се заблагодарам за времето и посветеноста прикажана за време на курсот на учесниците 

кои ја завршија програмата. Вашата работа е полезна за сите граѓани на Македонија и за народите 

во регионот, преку активностите кои го држат оружјето за масовно уништување подалеку од оние 

кои би го употребиле против мирољубивите општества. 


